
Аилацәажәара 

 d Аԥсны аҳҭны-қалақь Аҟәа, 
Ахақәиҭра  Ашҭа  иахьа иҭәуп 
хәыҷыла. Есышықәса еиԥш сын-
тәагьы гәацԥыҳәарала идырхиеит 
ақалақь Аԥсаӡ хада. Уи инаҷыдангьы 
ашҭа ҭбаа  дырԥшӡоит еилыԥхаауа 
аԥсаӡ маҷқәа, алашара згәылыԥхаауа 
еиуеиԥшым ахәмарга блахкыгақәа. 
Абар иааигәахоит 2024-тәи Ашықәс 
ҿыц. Ииасуа ашықәс иацыз агәеиҵа-
харақәа наҟ инаскьаго, ҳаԥылоит 
Ашықәс ҿыц.

Хәыҷла-дула агәыӷра  дуқәа здаҳҳәа-
ло аныҳәа ԥшӡа  –Ашықәс ҿыц амҩаԥ-
гараз ихиан асцена. Ашҭа иазымкуа еи-
заз хәыҷгьы-дугьы аныҳәа рыдныҳәало 

иқәгылеит амҩаԥгаҩцәа Алхас Манар-
гиеи, Алиса Шамбеи.

Уи инақәырццакны аныҳәа аԥшә-
мацәа – ахәыҷқәа иҟарҵаз аҳәара-
ла ацәашьқәа блахкыгаха иаалашеит 
аныҳәа асимвол – Аԥсаӡ хада.

Сасгьы аԥшәымагьы Ашықәс ҿыц 
рыдиныҳәалеит Аҟәа ақалақь Ахада Бе-
слан Ешба. Ирзеиӷьеишьеит аҭынчра, 
аилибакаара. Амҩаԥгаҩцәа иазгәарҭе-
ит иара убас сынтәа ақалақь Ахадара 
ахьӡала, 2024 шықәса ауха раԥхьаӡа ииз 
ахәыҷы 100  нызқь мааҭ иаԥсоу асерти-
фикат ҳамҭас ишиҭахо́. Уи аҩыза аԥаратә 
ҳамҭа иаҳхысыз ашықәсазгьы  ирыҭан.

Ашықәс ҿац иазкыз аныҳәа иацҵан 
аконцерт ала. Аестрадатә шәаҳәаҩцәа 
Ильда Қәычбериа, Хатуна Ҭарба, Сати 
Какәбаа, Дмитри Ԥиԥиа инарыгӡон аныҳәа 
иазкыз  рашәақәа.

Џьара акала урҭ ирыҵахомызт, 
абаҩхатәра ҷыда злоу ҳашәаҳәаҩцәа 
хәыҷқәеи ҳакәашацәеи.

Саида Габниа лхәыҷтәы студиа, ан-

самбль «Шьараҭын»  ахәыҷтәы студиа 
«Иаирума», Ковач ихьӡ зху амузикатә школ 
аҵаҩцәа, Циала Ҷкадуа – «Абаза», Капел-
ла – «Лаит» асцена ықәдырцәажәаауан. 
Ахақәиҭра ашҭаҿы иара убас еиҿкаауп 
аныҳәа аҭааҩцәа рзы апавилион маҷқәа, 
ахәыҷқәа иааинырсланы акы иахьнацҳаша, 
рыбла зыргәырӷьо ашықәсҿыцазтәи  аша-
нақәа рнаҩсгьы, ирымоуп ргәы иақәшәо 
ахаа-мыхаақәа ргьама ахьырбаша.

Ишдыру еиԥш , Аԥсны ақалақьқәа 
зегьы рҿы гәазыҳәарала, еиҿкаарала 
имҩаԥысуеит ашықәс ҿыц иазку адныҳәа-
ларатә усмҩаԥгатәқәа, ҳаҳҭны-қалақь 
акәзар, ари аныҳәамш ҷыдала иацклаԥшу-
еит.

Аԥсаӡ хада ашҟа имҩахыҵуеит ақалақь 
иаланхо ахәыҷқәа инарҷыдангьы, егьырҭ 
Аԥсны араионқәа рҿынтәгьы ашкол-
хәыҷқәа. Ажьырныҳәа мза 15 рзынӡа ара 
имҩаԥыслоит еиуеиԥшым аныҳәатә про-
грамақәа. Згәы азыҳәо зегьы бзиала шәа-
абеит, Ҽаанбзиала шәгәырӷьо шәҭысааит 
ҳазҭало 2024 шықәса!

Мышьҭабзиала, Ашықәс   
иааиуа!

 d Мышқәак рышьҭахь ҳазҭоу Ажьа 
ашықәс – 2023-тәи  ашықәс наскьа-
го, «Бзиала  уаабеит» – ҳәа ҳаҧыло-
ит ҳашәхымс илагылоу амҿтәы гәыл-
шьап иаҵәа ашықәс.

Астрологцәа изларҳәо ала, ҳазҭало 
2024-тәи ашықәс азы символра ауеит 

агәылшьап, хаҭала, амҿтәы гәылшьап 
иаҵәа.

Ажьа – иразу, иҳалалу, зымшьҭа 
бзиоу ҧстәны излаҧхьаӡоу ала, ашықәс 

аҩнуҵҟа зынӡа ҟыҟда-ҿыҟда, «акәтаҕь 
былгьо» изыҟамлазаргьы, хаҭала, аҧсуа 
жәлар ҳзы, Анцәа Ду имчала рыцҳара дук 
ҳзаанамгеит, ҳҭанамыргылеит.

Аха, еснагь еиҧш, ҳазҭалараны иҟоу 
Ашықәс Ҿыц – гәыҕра шәкы адаҳҳәалоит 
хәыҷгьы-дугьы. Ҳәарада, зегь раҧхьаӡа, 
гәаҳәаран инаӡарц  ҳзызгәышьуагьы  
ҳажәлар рзы аҭынчреи аҭышәынтәалареи 
роуп. Егьырҭ амилаҭқәа рзгьы, адунеи зегь 
аҟны аҭынчра  ыҟазар ҳҭахуп, аха акыр 
зхызгахьоу ҳажәлар рҧеиҧш гәыҵхас 
иахьҳамоу аҟнытә иалҳамкаарц залшом.

Китаитәи амзар излаҳәо ала, 2024-тәи 
ашықәс символра азызуа аҧстәы агәра 
ҳнаргоит аманшәалареи ақәҿиареи ры-
ла ашықәс шымҩасуа азы.

Бзиала уаабеит, 
агәылшьап!

(Алгарҭа 2-тәи ад.)

Алиса Гәажә-ҧҳа

Наира Сабекиа

Ашықәс аҷыдарақәа

 d Ԥхынҷкәынмза  19 рзы Аԥс-
ны Жәлар Реизара-Апарламент 
аделегациа Ҭырқәтәылаҟа рцара 
инҭагӡаны, имҩаԥысит Аԥснытәи 
адипломатиатә корпуси аделе-
гациа ахаҭарнакцәеи русуратә 
еиԥылара, ҳәа адырра ҟанаҵо-
ит Жәлар Реизара-Апарламент 
апресс-маҵзура.  

Аилацәажәара аан Ҭырқәтәыла 
иҟоу азинмчы змоу Аԥсны ахаҭарнак 
Ибраҳим Аҩӡба адепутатцәа Ахаҭар-
накра аусура ихадоу ахырхарҭақәа 
рзы адырра риҭеит.  Ҭырқәтәыла 
иҟоу Аԥсны адипломатиатә мис-
сиа ихадоу ахыдҵақәа иреиуоуп 
адиаспора аҩнуҵҟа аимадарақәа 
рырӷәӷәара, иара убас рҭоурыхтә 
Ԥсадгьыли адиаспореи реизааи-
гатәра иазку ауснагӡатәқәа рымҩаԥ-
гара, аџьынџьуаа рконсультә маҵ-
зура анагӡара, адәныҟаполитикатә 
аԥшьгамҭақәа рынагӡареи ганрацәа-
ла Аԥсны азы ииашоу аинформациа 
Ҭырқәтәыла аларҵәареи.

 Аԥсны Апарламентә делегациа 
иалоуп Рашида Аиба, Венори  Бебиа, 
Баҭал Џьопуа, Нарсоу Салаҟаиа, Де-
мур Гогиа, Инар Гыцба. Аделегациа 
иацуп арепатриациазы Аҳәынҭқар-
ратә еилакы ахантәаҩы Вадим Ҳа-

разиа, Аҳәынҭеилакы азинтә ҟәша 
аиҳабы Аслан Сангәлиа, арепатри-
ациа Афонд анапхгаҩы Енвер Ча-
магәуа. 

Адепутатцәа иԥылеит Аԥсуа 
культуратә центрқәа Рфедерациа 
ахантәаҩы Левент Аҭрышба. 

Аиԥылараҿы адиаспора аҩнуҵҟа 
аԥсуа бызшәа аҵара, атрадициақәа, 
аҵасқәа, ақьабзқәа реиқәырхареи 
рырҿиареи уҳәа рзы иахәҭоу аҭагы-
лазаашьақәа раԥҵара иазку апроек-
тқәа рынагӡара азҵаарақәа рзы 
ргәаанагарақәа еибырҳәеит.

 Аԥснытәи аделегациа аҭаара 
апрограмма  иазԥхьагәанаҭоит иа-
ра убас аԥсуа-абаза жәлар рдиас-
пора ахаҭарнакцәа иааизакны 
иахьықәынхо ақыҭақәеи аиланхарҭа 

ҭыԥқәеи рҭаара.   Аԥснытәи аделе-
гациа Ҭырқәтәылатәи Ареспублика 
рҭаара хыркәшахеит ԥхынҷкәынм-
за 21 азы.

* * *

Аԥснытәи аделегациа иаҭааит 
Адаԥазар иаҵанакуа, аԥсуаа рацәаҩ-
ны иахьынхо Сақариа ақалақь. Аԥсуа 
культуратә центр анапхгаҩы Орал 
Бганба, асасцәа идирбеит ҿыц идыр-
галаз адернеқь ахыбра. Иазгәеиҭеит, 
ахәыҷқәа аԥсуа бызшәа дырҵаразы 
акружокқәа шеиҿкаау, арҵаҩцәа ру-
аӡәк, Мануела Хәырхәмалԥҳа, Аԥсны 
дшеиуоу, араҟа аҭаацәара дшалоу. 
Иара убас иҳәеит, аҟазара аусхкқәа 
ишрызҿлымҳау, уи иазку аусмҩаԥ-
гатәқәа шеиҿыркаауа. Иара убас, 
Аԥснытәи аделегациа алшара рыман 
аԥсуа диаспора ахьынхо Қәызлықә 
(Гьечрыԥшь) ақыҭа абара. Аҭыԥан-
тәи абыргцәа рхеилак ахаҭарнак-
цәеи дареи злахәыз, аԥхарра зцыз 
аиԥылара мҩаԥысит.

Иазгәаҭатәуп, арҭ амшқәа рзы 
Ҭырқәтәыла иҟоу аделегациа реи-
лазаараҟны ишыҟоу Аԥсны Жәлар 
Реизара адепутатцәа, аԥсадгьыл ахь 
ахынҳәразы Аҳәынҭқарратә еилакы 
ахаҭарнакцәа.

* * *

Иара убас Аԥсны Жәлар Реи-
зара адепутатцәа аҭааит Сҭампыл 

иҟоу Урыстәылатәи Афедерациа 
Аконсулра Хада, – иаанацҳауеит 
Жәлар Реизара апресс-маҵзура.

Сҭампыл  иҟоу Урыстәы-
ла аконсул хада Андреи Буравов 
иԥылара иалахәын арепатриаци-
азы Аҳәынҭеилакы ахантәаҩы Ва-
дим Ҳаразиа, Ҭырқәтәылан Аԥсны 
ахаҭарнакс иҟоу Ибраҳим Аҩӡба.

Иазгәаҭан Аԥсны Аҳәынҭқар-
реи Урыстәылатәи Афедераци-
еи рыбжьара аиҩызареи, аусеи-
цуреи, наҟ-ааҟ аицхыраареи рзы 
Аиқәшаҳаҭра аԥҟарақәа рыла 
ишьақәырӷәӷәоу адәныҟатәи апо-
литикаҿы аусеицура лҵшәа бзиа-
ла ацҵара.

Аиԥылара мҩаԥысит иԥхаӡа 
аиҩызаратә ҭагылазаашьа аманы

Аԥхарра зҵаз аиԥыла-
рақәа

Аԥснытәи аделегациа 
– Ҭырқәтәылан

Ҽаанбзиала, 
2024-тәи Ашықәс Ҿыц!

 d Аҳәынҭқарра Ахада Аслан 
Бжьаниа Аԥсны аҳәынҭқарратә 
шәарҭадара Амаҵзура аусзуҩцәеи 
аветеранцәеи рзанааҭтә ныҳәа ры-
диныҳәалеит, – адырра ҟанаҵоит 
Аҳәынҭқарра Ахада ипресс-маҵзура. 

Аҳәынҭқарра Ахада «аҳәынҭқар-
ратә шәарҭадара аусбарҭақәа русзуҩ 
иусура ҳаҭыр амоуп, аха убри аан есна-

гь ашәарҭара ацуп, ари иуадаҩу азанааҭ 
ҷыдала азыҟаҵара, ахамеигӡара, агәым-
шәара аҭахуп» ҳәа  инаҵшьны иҳәеит.  

«Аԥсны аҳәынҭқарратә шәарҭадара 
аусбарҭақәа русзуҩцәа ахаангьы иҳа-
раку апрофессионализм аадырԥшуан 
ҳтәыла амилаҭтә шәарҭадара, асувере-
нитет ахьчара инадҳәаланы хьӡи-ԥшеи 
рыла инарыгӡоз русқәа рыла. Шәара 
шәусура улаԥш иҵашәо иҟаӡам. Аха есҽ-
нытәи шәусура ҳҳәынҭқарра ашәарҭада-
ра аиқәырхара иазкуп», – азгәаҭоуп ад-
ныҳәалараҿы. 

Иахьа аҩнуҵҟатәи еиԥш, адәныҟатәи 
ашәарҭарақәа ыҟоуп. Убри инамада-

ны иҷыдоу амаҵзура аусбарҭақәа 
рнапынҵақәа рынагӡараан аоперативла 
урҭ аҭак аҟаҵара рыхәҭоуп. Аҳәынҭқар-
ра Ахада  ихьыԥшым Аԥсуа ҳәынҭқар-
ра ахырбгалара иашьҭоу амчқәа шыҟоу 
иҳәеит. «Ҳҳәынҭқарреи ҳетноси ре-
иқәырхаразы  иҟоу аметодқәа зегьы 
рыла  ашәарҭарақәа рҿагылара шәыл-
шәыршароуп. Ҳҳәынҭқарра ҳзеиқәмыр-
хар – ҳетносгьы ҟалаӡом», -  иҳәеит 
Аҳәынҭқарра Ахада. 

«Икылкааны ихадоу азҵаарақәа  рыла 
ҳԥырхагахара иашьҭоуп, хаҭала сара сгәа-
анагарала, аиҳарак ишәарҭоу Урыстәы-
латәи Афедерациеи Аԥсны Аҳәынҭқарреи 
реизыҟазаашьақәа рыҿиара аҵшәаара.  
Ҭоурыхла ҳхатәы ҩнаҿы анхареи аиз-
ҳазыӷьареи рзы алшара ҳауит.  Иҳамоуп 
ари аҩны аргылараҿы адгылара ҳазҭо 
аҩызцәа.  Ҳаицхырааны ари аҩны ҳар-
гылароуп, уи азы гәаартыла ҳаизыҟазаро-
уп», - ҳәа иазгәеиҭеит Аҳәынҭқарра Ахада. 

Аслан Бжьаниа аҳәынҭқарратә 
шәарҭадара Амаҵзура  ахыдҵақәа зегьы 
рынагӡара шалшо азы агәра шиго азгәе-
иҭеит, аҳәынҭқарратә шәарҭадара Амаҵ-
зура хаҭалатәи аилазаара зегьы ирзе-
иӷьеишьеит агәабзиара, анасыԥ, аԥсуа 
жәлар ринтересқәа рыхьчара иазкны 
рнапы злаку аусқәа рҟны аихьӡарақәа. 

Аҳәынҭқарратә шәарҭадара Амаҵзура 
ахантәаҩы Ҭемыр Ахьиба, ахәҭакахьала, 
атәыла анапхгара аоперативтә еилазаа-
ра ганрацәала иарҭо ацхыраареи аусу-
ра ахәшьара ҳараки рзы иҭабуп иҳәеит.  

 Аусмҩаԥгатә ахыркәшамҭаз, 
Аҳәынҭқарра Ахада иҭижьыз Аусԥҟақәа 
ирыԥхьеит. Урҭ инарықәрыршәаны, 
аҳәынҭқарратә шәарҭадара Амаҵзу-
ра  аусзуҩцәа  Т. Арӡынбеи Р. Чакве-
таӡеи «аполковник» ҳәа арратә хьӡы 
ранашьахеит, иара убас аҳәынҭқар-
ратә шәарҭадара Амаҵзура ахантәаҩы 
ихаҭыԥуаҩыс дҟаҵоуп амаиор Дмитри 
Қәычбериа

Хьӡи-ԥшеи згым

Рныҳәамш 
рыдиныҳәалеит

Агәылшьап даара акыр зылшо, акыр 
злоу ҧстәуп, уи символра азнауеит:  ал-
шара, агәамч реиҧш иҟоу аҟазшьақәа, 
иара  убас аҭышәынтәалареи агәыҕреи 
уаҩы изҭо, хҭыс рацәалеи лыҵшәа бзи-
алеи ашықәс зырбеио, мҽхакы ҭбаа-
лагьы аиҭакрақәа азгәазҭо ҧстәуп. Уб-
ри аҟнытә, дарбанызаалак агәылшьап 
ашықәс азы, дазыҟаҵазароуп иалкаау 
ахҭысқәеи аиҭакрақәеи.

Ашықәс  Ҿыц аҧылараан зегь ре-
иҳа ихадароуп ауаҩы игәалаҟазаара.  
Ирҳәоит «Ашықәс Ҿыц ушаҧылаз еиҧш 
иухугоит» – ҳәа. Убри аҟнытә, агәалаҟа-
заара бзиеи агәыҕреи аӡәгьы дырме-
ижьароуп.

Агәылшьап бзиа иабоит алахҿы-
хра, ауаа рацәа рыбжьы, иара убас афе-
иерверкқәагьы. Асасдкыларазгьы иа-
уҭахуазеи, аҧсуаа ирхылҵшьҭроушәа, 
ачеиџьыка рхианы асасцәа рҧылареи, 
рныҟәгареи, рынаскьагареи гәахәары-
ла инанагӡоит.

Астрологцәа излазгәарҭо ала, 2024-
тәи агәылшьап ашықәс азы даара аман-
шәалара зцу  ҧшшәқәоуп ҳәа иҧхьаӡо-
уп: араӡны, ахәа, ашкәакәа. Аха ашықәс 
иасимволу, иалкаау ҧшшәқәаны иаз-
гәаҭоуп: аиаҵәа, аҟаҧшь, ахьыҧшшәыла.

Ашықәс Ҿыц ауха, аныҳәа аҧыла-
раан хаҭала, аҳәса рзы амшьҭа бзио-
уп ҳәа иҧхьаӡоуп китаи жәлар рмилаҭ 
маҭәа «кимано» ¬– аҵкы амаҕрақәа ҭба-
аны ашәҵара, иара убас ацәашәҵатәы 
маҭәа шаҟа ицырцыруа, иблахкыгоу, 
«апоетка» ҳәа  изышьҭоу ала ихырҷоу 
аҟара, еиҳагьы еиҕьоуп.

Ажәакала, Ашықәс Ҿыц азы аишәа 
архиашьа, ашәырқәеи афатәқәеи 
знырҵо ачыс маҭәа инаркны зегьы ҷы-
дала иазнеитәуп. Иҟоуп уи даара гәцара-
крала, зҿлымҳарала иазыҟоу, иназыгӡо.  
Ҳәарада, урҭ аҷыдарақәа еиуеиҧшыым, 
иагьмаҷым.  Ихадоу – аишәа архиараҿы 
ачыс маҭәа – амҿи акерамикеи ирыл-
хзар,  амандаринеи апельсини аишәа 
иагымзар ибзиоуп ҳәа ишьоуп. Кита-
итәи амзар ишаҳәо ала, сгәы иаанаго-
ит хаҭала, аҧсуа жәлар аишәа архиара 
уеизгьы ирцәыуадаҩхом ҳәа. Убри аҟ-
нытә, ҳагәыламлацәакәан, хаҭала, ҳауа-
ажәлар еиҳа иҳашьашәалоу аҿы ааҭгы-
лара акгьы амам.

Ҽаанбзиала , мышьҭа  бзиа  -
ла шәгәырҕьо шәнеилааит! Ҳазҭало  
Ашықәс  Ҿыц хаҭа-хаҭала, ҩнаҭа-ҩнаҭа-
ла ишәзаанагааит агәабзиареи, агәам-
чи, аманшәалареи!

 d Атәыла аҩнуҵҟатәи адәныҟатәи 
аполитика иадҳәалоу хра злоу азҵа-
арақәа ирызкын ԥхынҷкәынмза 19 
рзы Аҳәынҭқарра Ахада Аслан Бжьа-
ниа имҩаԥигаз аилатәара, – адырра 
ҟанаҵоит Аҳәынҭқарра Ахада ипрес-
с-маҵзура.  

Аилатәара иалахәын аҭыԥантәи аха-
дарақәа реиҳабацәеи Аԥсны иҟоу Уры-
стәыла Ацҳаражәҳәарҭа ахаҭарнакцәеи. 

Аҳәынҭқарра Ахада ҷыдала 
хшыҩзышьҭра аиҭеит хәажәкырам-
за 17, 2024 шықәсазы имҩаԥысраны 
иҟоу Урыстәылатәи Афедерациа Ахада 
иалхрақәа Аԥсны рымҩаԥгаразы аҽа-
зыҟаҵарақәа. 

«Ари аҩыза акрызҵазкуа ахҭыс 
ибзианы ҳҽазыҟаҳҵароуп, Аԥсны 
Аҳәынҭқарраҿы инхо Урыстәыла атәы-
лауаа излауала ирацәаны ралахәра 
еиҿаҳкаароуп», - иҳәеит Аслан Бжьаниа.

Аҳәынҭқарра Ахада атәыла Аԥы-
за-министр Алеқсандр Анқәаб, 
Аҳәынҭқарра Ахада Иусбарҭа анапх-

гаҩы  Абесалом Кәарҷиа адҵа риҭе-
ит Аԥсны инхо Урыстәыла атәылауаа 
зегьы абжьыҭира иалахәхаразы алша-
рақәа рзаԥҵазарц. 

Иарбоу аусмҩаԥгатәқәа Аԥсны 
иҟоу Урыстәылатәи Афедерациа Ацҳа-
ражәҳәарҭа аус ацурала имҩаԥысроуп.

 Аслан Бжьаниа  дырҩегьых инаҵшь-
ны иазгәеиҭеит иарбоу ахҭыс аҵак ду 
шамоу, Аԥсны жәлар Урыстәыла Аха-
да Владимир Путин  даара ҳаҭыр 
шиқәырҵо иҳәеит, насгьы уи иканди-
датура иадгыло шырацәаҩхо азы агәра-
гара ааирԥшит.

Иаԥсаны аҽалархәразы

Урыстәыла Ахада иалхрақәа ирызкны

 d Ԥхынҷкәынмза 12 азы аусура 
иалагаз «Аполитикатә партиақәа 
рфракциақәа ргәыԥқәеи реима-
дара ИАР апарламентбжьаратә 
усеицураҿы иааныркыло ароль» 
зыхьӡыз IV Жәларбжьаратәи акон-
ференциа иалахәын Аԥсны Жәлар 
Реизара  аделегациагьы. Уры-
стәылатәи Афедерациа Афедерал-
тә Еизара Аҳәынҭқарратә Дума 
Ахантәаҩы Виачеслав Володин иа-
аԥхьарала урҭ Москваҟа инеит

Аделегациа иалоуп: абиуџьети, ак-
редиттә еиҿкаарақәеи, ашәахтәқәеи, 
афинансқәеи рзы Апарламенттә еила-
кы ахантәаҩы Беслан Ҳалуашь, жәлар-
бжьаратәи аизыҟазаашьақәеи, апар-
ламентбжьаратә еизыҟазаашьақәеи, 
аџьынџьуаа аҽрымадареи рзы Аилак 
ахантәаҩы Алхас Барцыц, аҳәынҭқар-

ра-зинтә политиказы Аилак алахәыла 
Кан Кәарҷиа, атәылахьчареи амилаҭтә 
шәарҭадареи рзы Аилак алахәыла Га-
луст Трапизониан, аекономикатә поли-
тикеи, ареформақәеи, атехнологиақәеи 
рзы Аилак алахәыла Ерик Рштуни.

Аконференциа иалахәуп жәаба 
инареиҳаны аҳәынҭқаррақәа рхаҭар-
накцәа.

Аконференциаҿы ирылацәажәеит 
апарламенттә шәагааи алҵшәабзиара 
ашьҭыхра зылшо аусеицура арефор-
мақәеи ирызкыз азҵаарақәа. ИАР иа-
лахәыз аҳәынҭқаррақәа рхадацәа 
2024 шықәса – аволонтиорра ашықәс 
акәны иазхарҵарц ахьырыӡбаз ина-
маданы, аконференциаҿы ишьҭыхыз 
атемақәа руак аполитикатә парти-
ақәа хатәгәаԥхарала имҩаԥыргар иҟа-
ло аусуреи аволонтиорреи ирызкын.

Аконференциаҿы иқәгылаз, Апар-
ламент адепутат Беслан Ҳалуашь Аԥс-
ны аволонтиортә усура шымҩаԥысуеи 
агуманитартә усхк аҟны жәларбжьа-
ратәи аусеицуреи ртәы еиҭеиҳәеит.

(Алгарҭа)

Бзиала уаабеит, 
агәылшьап!

Авалантиортә усуразы

Гәыԥҩык адепутатцәа – Москва

 d Аԥсны Аҭагылазаашьа ҷыдақәа 
рминистрра аусзуҩцәа агумани-
тартә еидара наргеит Урыстәыла 
арегион ҿыцқәа рахь.

50 тонна ацитрус шәырқәеи аӡыр-
жәтәи рыла ишьақәгылоу аидара  
еиқәыршәан Аԥсны Ахада  инапынҵа-
ла. Уахь инагоу ашәырқәеи аӡи рызша-
хоит Донецктәии Лугансктәии Жәлартә 
Республикақәеи, Херсонтәи Запоро-
жиатәи атәылаҿацәқәеи руаажәлар.

Аидара ахьтә  10 тоннак нагоуп 
аинтернационалтә бригада  «Пятнаш-
ка» аштаб ашҟа.

Агуманитартә еидара Урыстәыла 
арегион ҿыцқәа рахь анагара напх-
гара азиуеит, арҭ арегионқәа  рҟны 
Аԥсны Ахада ихаҭарнак ҷыда Лев 
Кәыҵниа. Уи ахаҭарнак ҷыда иаҳа-
сабала инапынҵақәа рынагӡараҟны 
ари аусмҩаԥгатә иазкны раԥхьатәи 
ныҟәароуп. Убри аҟнытә уи аҳәаақәа 
ирҭагӡаны иазԥхьагәаҭоуп арҭ асуби-
ектқәа рхадацәеи иареи реиԥыла-
рақәа, Аԥсни дареи анаҩстәи  русе-
ицура азҵаарақәа рымҩақәҵаразы.

Агуманитартә еидара аиҿкаара 
рхы аладырхәит Аԥсны аҳәынҭқарратә 
усбарҭақәеи ауаажәларратә еиҿка-
арақәеи  рхаҭарнакцәа. Аԥхьаҟагьы 
ирыцҵахоит ас еиԥш иҟоу агәыҳа-
лалратә усмҩаԥгатәқәа.

Ашықәс Ҿыцаз...

Агәыҳалалратә 
цхыраара 

 d Ашәҟәыҩҩы, адраматург, ауа-
ажәларратә, аҳәынҭқарратә ус-
зуҩы, Аҧсны зҽаҧсазтәыз ар-
тист, Аҧсни мшын нырцә иҟоу 
ҳџьынџьуааи зыхьӡ ибзиан ир-
дыруа рыгәқәагьы зладуу, Анзор 
Кәакәа-иҧа Мықәба Ашықәс ҿыц 
аламҭалаз аҧсуа ҿар рахь ад-
ныҳәалара ҟаиҵеит:

 Сықәра схы иархәаны, аҧсуа ҿар 
шәахь схы нарханы гәыкала исҳәо 
шәаҳарц, игәнышәкыларц сҭахуп.

Пату ақәышәҵала Анцәа ишәаҭәе-
ишьаз аҧсҭазаара, уи знык ауп иан-
шәаҭәашьоу. Шәеиҷаҳала шәаамҭа. 
Пату ақәышәҵала, шәыбла ҷыц еиҧш 
ишәыхьчала ҳауаажәлар ҧсыс ирхоу 
ҳбызшәа – Аҧсуа бызшәа! Ижәдыр-
ла, уи азқьышықәсақәа иргәылганы 
иахьанӡа ишышәзааргаз. Ишәҳәала, 

шәхы иашәырхәала шәгәы аздуны, 
шәазҧагьаны! 

Ишәхашәмыршҭлан, шәара шәзе-
иуоу ажәлар ианакәызаалак рыкәша-
мыкәша иҟаз ажәларқәа рыбжьара 
ҷыдала ҳаҭыр ду шрықәыз, еиҿкаау, 
зыуаҩышәара ҳараку, аҩнуҵҟатәи 
акультура беиа змоу, зыҧсҭазаа-
ра ишәаны-изаны иазнеиуаз, зхы 
патула имҩаҧызгоз, ауаагьы па-
ту рықәызҵоз ракәны иахьыҟаз 
азы. Аҧсҭазаара алеишәа џьбаро-
уп, рыцҳашьарак амаӡам. Ҳажәлар 
раҧхьаҟа ишьҭоу ахьанҭарақәа 
маҷым. Аха урҭ зегьы ҳариааиуе-
ит, ҳара ҳаҩныҵҟа аҳәоуеиқәшәа-
ра анҳалҳарша. Шәара шәабацәеи 
шәабдуцәеи ирылшоз азы рхы иаме-
игӡеит ҳшьамдгьыли уи атәылауааи 
ахақәиҭра роурц. Уажәшьҭа, наҟ-наҟ 
азы ҳаҧсадгьыл ахьӡгьы ахьмыӡҕгьы 
знапы иану шәара шәоуп – Аҧсуа 
ҿар!

Хьымӡҕы Анцәа ишәимыргааит! 
Иааҳадгылаз Ашықәс ҿыц зегьы 

ҳзы иманшәалоу шықәсны иҟалааит!
Ҽаанбзиала шәнеилааит зықь-

нашықәса!

Адныҳәалара

Аҿар рахь

 d Наҳар Раџьаб-иԥа Қәҭелиа диит 
1904 ш. рзы Уатаԥ ақыҭан, Қәҭели-
аа Рыԥсҭа аҳабла ҳәа иахьашьҭоу, 
Очамчыра араион аҿы. Ари аамҭаз, 
ақыҭаҿ ашкол ҳәа акагьы ыҟамызт, 
Наҳар дахаанхеит, ақыҭаҿ иаадыр-
тыз усҟан аликбез ҳәа изышьҭаз. 
Ақьаадҵәҟьа ҽеишәа иҳамамызт, 
аҩыга  карандашьқәагь рацәамызт! 
Абас ԥхьаӡашьаки, ҩышьақәаки 
ҳдырҵон ҳәа ҳзеиҭеиҳәалон ан-
хаҩы Наҳар  

Уатаԥтәи аҷкәын изҳауан, иарԥысра 
дынҭысуан аиԥш, 1941 ш. рзы Урыстәы-
ла иақәлеит афашисттә Германиа. Зегь 
реиԥш, Наҳаргьы арра иԥхьоит, иара 
ишиҳәоз ала Украина, Польша абраҟа 
алемсааи ҳареи аибашьра ҳалагеит, 
аамҭақәак рышьҭахь алемсаа ҳакәшан 
амацәаз ҳҭаркит, ԥыҭрак ашьҭахь 
ҳаҭҟәаны Германиаҟа адәыӷбақәа рыла 
ҳдәықәырҵеит. Шықәсқәак рышьҭахь, 
ҳаруаа Берлин анырга, ҳара ҳахьыҟаз 
Бухенвальдтәи аконцлагергьы, уаҟа 
зықьҩыла иҭакыз зегьы ахақәиҭра ҳа-
уит ҳауит ҳәа абас ажәабжьқәа ҳзеиҭе-
иҳәалон Наҳар!

Ажәакала, 1948 ш. алагамҭаз Наҳар 
далалоит аҭаацәара. Уи динасыԥхеит 
аҭаацәара бзиа иалҵыз. Ҳаџьымԥҳа  Ро-
ниа, рҳәоу еиқәыршәаны инхон. Усҟан-
тәи аамҭаз ақыҭаҿ еиҿкааз аколнхара 
иахьӡын «Абзанхара» ҳәа, иаадрых-
уан аҭаҭын, ачаи, атунг, аҟанҷ, амхқәа 
ларҵон, ашәахтәқәа ршәон, абас ин-
хон аҭаацәа.

Ус 1949 шықәсазы аҩнаҭаҿы диит 
раԥхьатәи аҵеи – Вова, Владимир ҳәа 
ашәҟәы ианылаз. Ажәакала, Наҳари Ро-
ниеи ирхылҵит 7-ҩык ахшара. Ишрыл-
шоз ала ирааӡеит, хьҭаки млаки иамыр-
кыкәа. Ари аамҭаз Уатаԥ идыргылахьан 
4 шықәсатәи ашкол, нас иацҵан 8 
ш. ашкол. Абри даналга, Вова дцоит 
Тҟәарчалҟа, уаҟа иҟаз аҿар рацәаҩ-
ны иахьҭалоз, ПТУ ҳәа изышьҭаз. Еиуе-
иԥшым азанааҭқәа ддырҵон. Аамҭака-
лагь Вова 10 класск далгоит, иҵарагьы 
иацҵо, араҟа ахаҳәи ақьырмыти 
руасҭара, ашьыхра уҳәа иҵеит. Вова  
иҵарақәа данрылга ашьҭахь, далало-
ит аҭаацәара.  Дарӷьажәҩан дааивагы-
леит Дочиаԥҳа Лиуда, Асида ҳәа аҭаца 
хьыӡшьарас изаҳҭаз. Абас шықәсқәак 
рышьҭахь, Вова даауеит Аҟәаҟа. Аусу-
ра далагоит азеиԥшргыларатә трест 
№6 аҿы. Усҟан ишаԥыз аиԥш, ауа-
дақәа иоурцаз агәаран дықәгылеит. 
Акыр шықәса аус аниу, ишахәҭаз ала 

ауадақәа ирҭеит Аҳабла Ҿыцаҿ. Вова 
4-ҩык ахшара драбын, хҩык аԥҳацәеи 
аҷкәыни. Аслан аибашьрашьҭахь аҭа-
ацәара далалеит, убригь аҷкәын ди-
моуп.

Абас ҳшааиуаз 1989 ш. Аԥсны 
Қарҭынтәи иаауаз еиуеиԥшым аиҿка-
арақәа, Аҟәа амитингқәа ҟарҵо иала-
геит. Аԥсуаа ари даараӡа ргәы днархьу-
ан. Дара есымша иҳәҳәо, иҟаауа, зных 
итәаны имлашьуа, Аԥсны ҳәа акагь 
ыҟам, ари зегьы Қырҭтәыла адгьыл ауп 
ҳәа аџьашьатәқәа рҳәон.

 Ииуль 15-16 рзы акәын. Қарҭын-
тәи абра иааны ТГУ афилиал ааҳартуе-
ит ҳәа иалагеит. Абри амш аҽны аԥсуаа 
Аҟәа амитинг ду ҟарҵеит, 1-тәи ақырҭуа 
школаҿ аԥышәарақәа рҭиуа иалаге-
ит. Уи ҳажәлар ирҭахымызт. Ажәакала, 
ари аҽны аидысларақәа ҟалеит, нас 
ахәылԥаз Ленин ихьӡ зхыз ашҭаҿ зегь 
абраҟа ҳаизеит, Вовагь убра далахәын, 
убра ашҭаҿ ҳаштәаз иҳаршеит.

Ус ԥыҭрак ашьҭахь еиҿыркаауа иа-
лагеит Аԥсуа гвардиа ҳәа, Аҟәа ара-
ион, Ачадара ақыҭан. Убраҟа игылан 

8-тәи аполк. Уи напхгара аиҭон аполк 
аиҳабы Агрба Гиви Камыгә-иԥа. Абри 
Аԥсуа гвардиаҿ иҩызцәа зегь реиԥш, 
Вова-Владимиргьы абра далалеит. Ус 
ҳшааиуаз, 1992-1993ш. нанҳәа 14 аҽ-
ны, ахәашаз,  аиҳабыра асессиа еиза-
ра мҩаԥыргон. Ԥсаҭа лаша, Раԥхьатәи 
Ахада Арӡынба Владислав Григори-иԥа 
заанаҵгьы адырра риҭахьан. Аԥсни 
Қырҭтәылеи реизыҟазаашьа иазкны аҽ-
ны имҩаԥысуан асессиа ду аилатәара. 
Абраҟа аус ду еицырыӡбарц иҟан, аха  
Қарҭаа ааит, амала аиҳабыра ракәым-
кәа, абаандаҩцәа бџьарла еиқәных, 
ақәылаҩцәа, арҳәцәа, атанкқәа, аҳаи-
планқәа, Аԥсны ана-ара абомбақәа 
алажьуа, ажәакала, аибашьра иалагеит. 

Владислав телехәаԥшрала ирыле-
иҳәеит аибашьра ишалагаз. Ҳажәларгьы 
аӡәк иеиԥш зегьы еидгылеит, абџьарла 
ишеиқәшәамызгьы, аибашьра шыҟа-
лоз здыруаз Ломинаӡе, Аԥсны ахи-
аҵыхәеи ашәарыцагатә шәақьқәа зегь 
рылигахьан. Ҳажәлар аӡәык-ҩыџьак 
шәақьқәак ркын, умоу алабақәа зкыз-
гьы рацәаҩын, абри аамҭаз Вовагь урҭ 

иҩызцәа днарыдгылеит.
 Август 15 рзы Аҳабла Ҿыцаҿ, Вете-

рок ҳәа иахьашьҭоу, убра еиқәшәоит уа 
инхоз аԥсуаа рыҷкәынцәа зегьы. Абы-
ржә ааскьа аибашьра иалахәыз аве-
теран, Аҳашба Едуард Заур-иԥа, Аҳабла 
Ҿыц аҩнусбарҭа №5 еиҳабыс ажәлар 
рымаҵ зуа, иареи сареи аиқәшәара ҳа-
ман. Сиҳәеит марттәи ажәылараан иара 
ицеибашьуаз Вова Қәҭелиа изкны игәа-
лашәо, иидырқәо сзеиҭарҳәарц. 

Абар уи ииҳәаз: «Ҳара ахырӷәӷәар-
ҭаҿ (апозициаҿ) ҳаицыҟан, комбатс 
дыҟан Владимир Аҩӡба, ҳара ҳгәыԥ 
«Ветерокаҿ» дҳаман Тапаӷәуа Тариел. 
Ианартәи ажәыларагь еицалахәын, нас 
марттәи ажәылараз аҽазыҟаҵарақәа 
ҳарҿын Пицунда 40 мшы. Абраҟа ҳаҟан 
март 14-нӡа, нас ҳааргеит Ешыратәи 
аспортбазаҿ. Уаҟа ҳҽыԥхьакны ҳтәан, 
адҵа ҳауаанӡа. Ус иаразнак адҵа ҳауит 
ажәыларахь ҳцарц азы,  март 15-16 рзы 
уахынла, асааҭ 1 азы Гәымсҭа аӡы ҳарит. 
Ақырҭқәа ахьтәаз ҳарзааигәахо ҳана-
лага, минуҭқәак адгьылаҿ ҳиан. Абри 
аамҭаз ҳаиҳабы Тариел Тапаӷәуа дҩагы-
лан, зегь адҵа ҳаиҭеит, шьҭа шәсы шьҭал, 
сашьцәа иҳәан, зегь аҟәҟәаҳәа ҳхысуа 
ақырҭқәа ҳрыжәлеит. 

Даргьы ҳаргьы ԥыҭрак аиҿахы-
срақәа ҳарҿын, нас дара хьаҵит, ҳара 
ҳжәылан ԥхьаҟа ҳдәықәлеит. Ус ҳаш-
неиуаз, аминақәа рацәаны иахьыҵаз 
ҳархаҳаит, уи акәхеит, Арсҭаа Витали 
ишьапы ԥыхаа иҟанаҵеит, Едик Шьанаа 
даара даҟәаҟәеит, дгәаҟуа шьыжьынӡа 
уа дышьҭан, иара убас Зурик Кархала-
агь ишьапы хнажәеит, Руслангьы ахәра 
иоуит. Иԥсыз рацәаҩхеит, иаанхаз ҳа-
ибашьуа ақырҭқәа рхырӷәӷәраҭа иах-
цаны ҳара иаҳгеит. Абри ҳаиҿахысраҿ, 
аанда аҭӡамцаҿ ауп Ҷыҷыкәа Ӷәарза-
лиеи, Вова Қәҭелиеи аҩыџьагь ахье-
ицҭахаз. Шьанаа Едики, Дада Кокбеи 
еиуацәан, Едик далызгаз Дада иоуп. 
Ҭемыр иаб, Тариелгьы уа дҭахеит, иаб 
дигарц далагеит, аха арахь – зыԥсы ҭаз 
ахәцәа, урҭгьы алгатәхеит. Ҭемыр Зу-
рик  Кархалаа даара ацхыраара иҭан 
далигеит, иахьагьы иԥсы ҭоуп. – Ҳара 
инхаз, – иажәа инациҵеит Едик Аҳаш-
ба, – ганкахьала ҳхьаҵны ҳҳәазаны  
иҭахақәаз ҳҩызцәа  рыԥсыбаҩқәа еи-
заҳгеит иахьынӡаҳалшоз. Арахь ҳам-
чқәагь абаҟаз, уи зымбаз, ишырҳәо 
аиԥш, иан лымгәа дҭоуп, рҳәоит аԥсуаа. 
Убри ауха ҳаргьы гәаҟрыла ҳхьаҵыр 
акәхеит, Борис Инаԥшьгьы абраҟоуп 
дахьҭахаз, 50-ҩык ҳахьыҟаз 13-ҩык 
ҭахагәышьеит. Абраҟа иҳацқәаз ире-
иуоуп зыҷкәынцәа зываргылан еи-
башьуаз: Арсҭаа Витали, Тапаӷәуа Та-
риел, Аҳашба Зураб – саб иоуп, саргьы 
исылшоз ала сивагылан, доусы ирыл-
шоз ҟарҵеит… 

Абарҭқәа рышьҭахь, Вова иԥшәма 
Дочиа-Қәҭелиа Асида, ҳаиҿцәажәараан 

исалҳәеит илгәалашәақәаз: 
«Аибашьра ианалага Аҳабла Ҽыц 

инхоз зегьы Ачадараҟа, 8-тәи аполк 
ахь ицеит. Нас ԥыҭрак ашьҭахь даргьы 
Гәымсҭа ирны Ешыраҟа ииасит. Нас, 
сыԥшәма дааны зегьы Ешыраҟа ҳаи-
геит, мчыбжьык аҟара Ешыра ҩныкаҿ 
ҳаҟан, аха аснариадқәа аларыжьуа 
ианалага, сыԥшәма еиҭах ара ҳалган 
Афонҟа ҳаигеит, уаҟа мызкаҟара ҳаҟан. 

Уи анаҩс, сыԥшәма даан Пицун-
даҟа ҳаигеит, нас уа ҳаҟагәышьан. 
Аибашьра ааилгаанӡа, аамҭак шааи-
аулак, зны-зынла ҽыԥсахра даалон, 
акы шәацәымшәан, иаарласны аиаа-
ира ҳгоит, шәҽырӷәӷәаны шәыҟаз ҳәа 
дҳалабжьон. Убас, ҽнак зны данаа, 
имаҭәақәа ԥсахны, ицқьақәаз ишәиҵе-
ит, егьырҭ анысыӡәӡәоз иџьыбақәа рҿы 
ақьаадқәа ҭан, ижәлеи ихьӡи анҵаны. 
Уи даараӡа сгәы канажьит, аха исҳәоз, 
исылшоз? Аибашьра анцоз, марттәи 
ажәылараан, Аԥсны зхы ақәызҵаз  
зегьы фырхацәоуп, избанзар ишыр-
дыруаз аԥсра иаԥылаз роуп, шама-
хамзар, зегьы еизганы Ареспубли-
катә хәышәтәырҭа ааигәара тракторла 
анышә жны, зегь уаҟа инҭажьны ахлор-
ка рықәҭәан, уи ахыхь акьыр рықәжь-
ны. Абас ҳфырхацәа ирызныҟәеит, Ан-
цәа дызмам ауаа. 

Аибашьра анынҵәа, Аԥсны ахи-
аҵыхәеи инхоз ҳажәлар зегьы еизаны, 
ҳҵеицәа ахьжыз анышә зегь рықәхны, 
рыҵхра иаҿын. Абраҟа ирбон доусы 
рыԥсыбаҩқәа.Вовагь иԥсыбаҩ збаз 
ҳҭаца, иԥшәма Асида лоуп. Иԥсыбаҩ 
рҽеины, аҭоубыҭ дҭаҵаны, иқыҭахь 
Уатаԥҟа дганы анышә дамардеит. Иа-
би иани абригь рыбла иабагәышьеит. 
Уатаԥаа рыҷкәынцәа 16-ҩык рҟынӡа 
Аԥсны рхы ақәырҵеит.

Вова иашьцәагь аибашьра иа-
лахәын, аха урҭ рыԥсы еиқәхагәышье-
ит. Вова иашьа Асҭамыр-Вита ҳәа 
заҳҳәоз, убригь ахәра иауит, аха 
дырхәышәтәит (абыржә ааскьа иду-
неи иԥсахит). Аиҵбы Виталик деиб-
ганы аибашьра далҵгәышьеит. Иахьа 
ҳазхәаԥшуа иара иоуп, абас зегь ре-
иԥш, Наҳар иҷкәынцәагь ирылшоз 
ҟарҵеит.

Сажәа ахыркәшамҭаз, сзыҿцәажәаз 
Аҳашба Едуард иахьазы 4-ҩык 
амаҭацәа драбдууп. Иара ианашьоуп 
«Агәымшәаразы» амедал, иара иаб Зу-
раб ианашьоуп Леон иорден.

Абраҟа ҳзыхцәажәоз Вова-Влади-
мир Қәҭелиа Наҳар-иԥа ианашьоуп Ле-
он иорден данҭаха ашьҭахь.

Абри адгьылаҿ наунагӡа иҟалааит 
аҭынчра, аибашьраан ҳажәлар зегьы 
рыжәҩахыр еибыҭан, ҳәоуеиқәшәа-
ла ишеидгылаз еиԥш, иахьагьы иаҭа-
хуп аидгылара.

Борис Қәҭалиа

Идырны аԥсра иаԥылоз
Аԥсадгьыл ахьчаҩцәа

 d Ԥхынҷќәынмза 10 инаркны 23-
нӡа Урыстәылазегьтәи ахәыҷтәы  
центр «Смена» аҟны имҩаԥы-
сит 2023 шықәса аҵыхәтәантәи 
арҵарақәа, уаҟа рхы аладырхәит 
Аԥснынтәи иара убас Урыстәыла  
арегионқәа 33 рыҟнытә 500-ҩык 
инарзынаԥшуа аҿар.

Аԥснытәи ахәыҷқәа ари алагер 
рхы аладырхәуеит Аԥсны аҵара Ами-
нистрреи Урыстәылазегьтәи ахәыҷтәы 
центр «Сменеи» ирыбжьоу  аиқәшаҳаҭра 
аҳәаақәа ирҭагӡаны.

«Смена» ари ацентр еиднакыло-
ит ахәыҷтәы арҵаратә лагерқәа  хәба. 
Аамҭакала араҟа иҟазарц рылшоит 
1200-ҩык ахәыҷқәа, ашықәс аҩнуҵҟа – 
16 нызқьҩык  инарзынаԥшуа.

2017 ш. инаркны Урыстәыла 
аҳәынҭқарра ахада  инапынҵала  ара 
заҵәык атәыла зегьы аҩнуҵҟа аус ауе-
ит  апрофессионалтә зыҟаҵаратә Уры-
стәылазегьтәи арҵаратә ҽазыҟаҵаратә 
центри  аусуратә занааҭқәа рыларҵәара 

иазку аусмҩаԥгатәқәа . Уаҟа аҿар ирҵо-
ит зегь реиҳа иҿатәу, насгьы еиҳа адҵа-
алара змоу аусқәа: акосмостә еилазаа-
ра анџьныр, аформациа, амультимедиатә 
журналистика  ааглыхратә усуратә тех-
ника, САО адизаин анџьныр уҳәа убас 
иҵегь жәпакы.

Ари ахәыҷтәы центр иаҭаауеит Уры-
стәылатәи ааглыхратә еилазаарақәа 
иреиӷьу аҭҵааҩцәа, акосмонавтцәа, апо-
литикцәа, ауаажәларратә усзуҩцәа, аво-
лонтиорцәа, аолимпиатә чемпионцәа, 
еицырдыруа  актиорцәа.

  Агәыҳалалра афестиваль еид-
накылеит  аволонтиортә еилаза-
арақәа рактивистцәеи Урыстәы-
лазегьтәи аицлабра «Доброволец 
России» аҟны аиааира  згази Жәлар-
бжьаратәи апремиа «Мы вместе» 
рыҟны аԥхьахәқәа згахьоу ахәыҷтә                                                                                        
аҿартә еилазаарақәа раԥхьагылаҩцәеи. 
Аҿар  еилыркаауеит еиуеиԥшым 
хатәгәаԥхаралатәи  ахырхарҭақәа – 
аекологиатә, асоциалтә, апатриоттә, 
ахҭыстә, аспорттә уҳәа. Ироуз рдыр-
рақәа апрактикаҿы рхы иадырхәарц  
рылшоит афестиваль «Россиа страна до-
брых дел»  аҟны  аҵыхәтәантәи хҭысхо-
ит иара.  Гәыԥцыԥхьаӡа иқәдыргылоит 

рхатәы ҭыԥ, хырхарҭак ала, ирыдырга-
лоит  еиуеиԥшым  аҳасабтәқәа, ахәмар-
рақәа, иара убас асоциалтә акциа рхы 
аладырхәырц. 

«Ҳара ҳадгылоит ашколхәыҷқәа 
рыҽԥыршәар ахьырҭаху агәыҳалалра. 
Афестиваль аҟны еизеит аԥсҭазаара аб-
зиарахь еиҭазкырц зҭаху, еиуеиԥшым  
аԥшьгарақәа знапы рылаку, иара убас 
илахҿыху ахҭысқәа реиҿкааҩцәа. Агәра 
згоит, ари  афестиваль аҟны идырҳаз 
аԥышәа шрыхәо раԥхьатәи ршьаҿақәа  
аҟаҵараан», – иазгәеиҭеит Урыстәыла-

зегьтәи ахәыҷтәы центр «Смена» аиҳа-
бы Игор  Журавлиов. Аҿар ироуз аԥышәа 
еиздырҳалоит анаҩстәи еиуеиԥшым 
азыҟаҵарақәа рҟны.

«Даара сгәы иаахәоит  ари еиԥш 
агәыҳалалратә фестиваль сахьалахәхаз. 
Схаҭа  сдоноруп, активла ацхыраара 
рысҭоит ахәышәтәырҭақәа, еиҿыска-
ауеит агәыҳалалратә еизгарақәа ар-
ратә маҵзурақәа зхызго рзы. Сгәыӷуеит, 
ацентр «Смена» сыхәоит  аҩызцәа ҿы-
цқәа рыԥшаараҿи,  аволонтиор  қәыԥш-
цәа  ирымоу алшарақәа  реилкаареи  рҟ-

ны, –иҳәеит  Буриатиа  ахаҭарнак  Лев 
Залуцки.

«Ҳара ҽышәала ацхыраара аҳҭо-
ит аволонтиорра ҳашкол аҿи ақалақь 
Аҟәеи рыҟны. Еиҿаҳкаауеит  еиуеиԥшым  
аусмҩаԥгатәқәа, аусеицура  ҳабжьоуп 
Аԥснытәи  агәыҳалалратә фонд «Аша-
неи» ҳареи. Агәра згоит, ари афести-
валь  аҟны ҳара  еилаҳкаауеит иҵегь 
аҿар шадгалатәу ари еиԥш аусмҩаԥ-
гатәқәа рымҩаԥгара» , – иҳәеит Аԥсны 
Аҳәынҭқарра ахаҭарнак Аҳмед  Кур-
таметов.

Ацентр «Смена» аҟны

Аԥснытәи ахәыҷқәа

 d Сынтәа 45 шықәса ҵуе-
ит аҭыԥҳацәа рансамбль «Гәын-
да» аԥҵоижьҭеи. Ари ансамбль 
аԥхьа еиҿкаан Аҟәатәи аҵарала-
шаратә ҵараиурҭа аҟны Роза Ча-
магәуа-ԥҳа лнапхгарала. Раԥхьаӡа, 
уи  аҭыԥҳацәа рыдагьы иалахәын 
аҷкәынцәа: Оҭар Хәынҵариа, Оҭар 
Ферызба, Анри Ферызба, Нодар 
Кәарҷиа. Инарыгӡон аԥсуа жәлар 
рашәақәа. 

Лассы-лассы афилармониаҿы қәҿи-
арала рықәгылара иабзоураны  еиц-
гәарҭеит аҟазара аусзуҩцәеи, усҟан Аԥс-
ны акультура аминистрс иҟаз Алықьса 
Аргәыни. Убри ашьҭахь афилармониаҿы 
амузыкатә ҟәша аиҳабыс иҟаз  Мамиа 
Берикашвилии Роза Чамагәуеи ирыдҵан 
аҭыԥҳацәа рансамбль алырхырц, ус иа-
гьыҟалеит. 1977 шықәсазы Аԥснытәи 
аҳәынҭқарратә филармониаҿы иаԥҵан 
аҭыԥҳацәа  рансамбль «Ѓәында».

Зыжәлар рыбзиабара  ашәахәақәа 
зхьыршоу, есымшагьы изцу ашәаҳәацәа-
аҭыԥҳацәа Аԥсны анҭыҵгьы ҳахьӡ-ҳаԥша 
шьҭырххьеит. 2013 шықәсазы Болгариа 

имҩаԥысуаз афольклортә коллективқәа 
рконкурс аҿы «Ахьтәы орфеи» ранашьан.

Сынтәа ансамбль «Гәында»  45 шықә-
са ахыҵра азгәаҭаразы Ражден Гәымба 
ихьӡ зху аҳәынҭқарратә филармониаҿы 
имҩаԥыргеит аныҳәатә концерт. Кәа-
пеишәа иҭәыз азал аҿаԥхьа ҳҭыԥҳацәа 
аҽазныкгьы иаадырԥшуан рҟазара, угәы 
хнахуан урҭ рашәаҳәара.

Риубилеи рыдныҳәало, Аԥсны 
акультура аминистр инапынҵақәа назы-
гӡо Динара Смыр иазгәалҭеит ансамбль 
«Гәында» анаԥырҵаз аахыс ирылдыр-
шахьоу шырацәоу ҳкультура ашьҭы-
храҿы, аԥсуа вокал, жәлар рышәаҳәа-
ратә инструментқәа реиқәырхараҿы.

«Ансамбль «Гәында» иналукааша аҭыԥ 
ааннакылоит аԥсуа доуҳатә культураҟны. 
Аиубилеитә ныҳәа азгәаҭара хҭыс дууп 
ҳмилаҭ ҟазараҿы. 45 шықәса ирылагӡаны 
ансамбль аихьӡара бзиақәа аанарԥшит 
Аԥснеиԥш уи анҭыҵгьы. Ирылахәын еиуе-
иԥшым жәларбжьаратәи  афестивальқәа. 
Иахьа уажәраанӡа еиқәырханы иаажәго-
ит аԥсуа-цәа зыҟәну жәлар рашәақәа, урҭ 
ирыҵоу ахаара-бзаара ԥсра-ӡра ақәым-
кәан иаанхоит», –лҳәеит лара.

Аныҳәатә концерт иалахәыз гәахәа-
рыла иазыӡырҩуан ансамбль «Гәын-
да» инарыгӡоз ашәақәа, «Аԥсынразы 
ашәа», «Азамаҭ», «Аԥҳәызба ар рымаҭәа 
зшәу». Ари иҷыдоу ашәа анынарыгӡоз 
ахәаԥшцәа идырбан аибашьра иалагы-

лан аиааира ҳзаазгаз ҳҭыԥҳацәа ирыз-
ку авидео-ҭыхымҭа.  

Ахәаԥшцәа дырлахҿыхуан иара 
убас аҵаралашаратә ҵараиурҭа асту-
дентцәа рашәаҳәареи рыкәашареи 
рыла.

Аԥсны жәлар рартист, «Ахьӡ-Аԥша» 
аорден ахԥатәи аҩаӡара занашьоу Ро-
за Чамагәуа ахәаԥшцәа иҭабуп ҳәа 
раҳәо, иазгәалҭеит: «Арҿиара – ари 
ажәлар иртәуп,  ҳажәлар ркультура, 
рдунеихәаԥшышьа аныԥшуеит. Ҳара 
ҳхықәкы аԥхьаҟагьы – ҳахәаԥшцәа иҿы-
цу ашәақәа рыла  шәыргәырӷьара, еи-
цаадыруа ҳашәа  ссирқәа реиқәырха-
ра ауп. Иахьатәиала ҳара ҳансамбль 
еиднакылоит  15-ҩык аҭыԥҳацәа, урҭ 
рахьтә 6-ҩык Аԥсны зҽаԥсазтәыз ар-
тист ҳәа ахьӡ рхырҵахьеит, аԥхьаҟагьы 
ҳажәлар рыхьӡ аҭыгара иазхиоуп ҳан-
самбль. Ҳара ҳзы аҵак ду амоуп Аԥсны 
ақыҭақәеи ақалақьқәеи рышҟа ақәгы-
ларақәа анымҩаԥаҳго. Еиҳараӡак ҳа-
иԥырҵра, ҳаужьра  рҭахӡам ақыҭаҿтәи 
ҳахәаԥшцәа, урҭ раҟара иразу азыӡырҩы 
дузыԥшаарым. Ашәа ахәра хәшәтәыго-
уп. Сгәы  аналаҟамгьы сусуреи сколлек-
тиви рыла сгәалаҟазаара шьҭыҵуеит. Са-
ра сгәы зыҳәо – жәлар рашәақәеи жәлар  
ринструментқәеи еснагь рыԥсы ҭазааит, 
иҳацзааит», – абас  ихлыркәшеит ахь-
тәы бжьы зхылҵуа аҭыԥҳацәа рансамбль 
анапхгаҩы  лықәгылара.

Наира Сабекиа

 d Есы-шықәса еиҧш, сынтәагьы 
Аҧсны асахьаҭыхҩцәа Реидгы-
ла ашықәс анҵәамҭазы аихшьаа-
ла ҟарҵеит «Ашықәс азы иреиҕьу 
асахьаҭыхҩы» иалкааразы.

Ацәыргақәҵа аартуа Аҧсны 
асахьаҭыхҩцәа рцәыргақәҵатә зал 
аиҳабы Ельвира Арсалиа ирыдыл-
ныҳәалеит иааиуа Ашықәс Ҿыц. 
Илҳәеит, ацәыргақәҵаҿы ишаарҧшу 
еиуеиҧшым аусумҭақәа, аҿыханҵа, 
аграфика уҳәа реиҧш иҟоу аҩыча-
ратә ҟазаратә усумҭақәа. Иазгәалҭе-
ит, ари ашықәс иалагӡаны 25 инаре-
иҳаны ацәыргақәҵақәа шымҩаҧысыз. 
Урҭ рхыҧхьаӡараҿы иҟан хаҭалатәи 
ацәыргақәҵақәа, тематикала еиҿка-
аз аусумҭақәа.

 Ашықәс анҵәамҭазы, ас еиҧш 
иҟоу ацәырақәҵақәа  «Ашықәс азы 
иреиҕьу асахьаҭыхҩы» ҳәа хьӡыс 
иаҭаны еиҿыркаауеижьҭеи 22 шықә-
са ҵуеит.

Анаҩс ажәа иман Аҧсны аса-
хьаҭых ҩцәа Реидгыла ахантәаҩы Ви-
тали Џьениа. Бзиала шәаабеит ҳәа 
раҳәо, иазгәеиҭеит есышықәса еиҧш, 
сынтәагьы ашықәс анҵәамҭазы, иша-
лыркаауа иреиҕьу аусумҭақәа. Еиҿка-
аз акомиссиа аҟны 13-ҩык  аӡбаҩцәа 
алан. Урҭ рыбжьыҭирала иалыркаа-
ит х-ҭыҧк. Иара убас, иалкаан даҽа 

ҩыџьа асахьаҭыхҩцәа: Аҧшьа Ҳагбеи 
Илиа Ҵәыџьбеи. Урҭ Аҧсны акульту-
ра аминистрра ахьӡала иранашьан 
аҳаҭыртә шәҟәқәа. «Ашықәс азы ире-
иҕьу асахьаҭыхҩы» ҳәа иалкаахеит 
асахьаҭыхҩцәа: актәи аҭыҧ – Руслан 
Габлиа,аҩбатәи – Амиран Адлеи-
ба,ахҧатәи – Диана Хынҭәба.

Иалкаахаз Руслан Габлиа иҭабуп 
ҳәа реиҳәеит зегьы, аха иазгәеиҭе-
ит, иара иусумҭа алкаахазар уи иа-
анагаӡом иара зегьы дреиҕьуп ҳәа. 
Уи азҿлымҳара аиҭеит ашықәс иа-
лагӡаны 25 цәыргақәҵа ахьаартхаз. 
Еиҳараӡак ахәаҧшцәа иргәалашәартә 
ргәаҿы иаанхеит Руслан Чхамалиа 
иусумҭақәа рцәыргақәҵа, иара убас 
Нугзар Логәуа иусумҭақәа рцәыр-
гақәҵа. Иҭабуп ҳәа леиҳәеит ацәыр-
гақәҵатә зал аиҳабы Ельвира Арса-
лиа, еснагь асахьаҭыхҩцәа русумҭақәа 
аӡыргараҿы азҿлымҳара ахьаалыр -
ҧшуа   азы Еизаз зегьы, иааиуа Ашықәс 
Ҿыц рыдиныҳәалеит!.

С. Гьергьиа

«Ашықәс 
азы иреиҕьу 
асахьаҭыхҩы»

Ашәа зыԥсҭазаароу

«Гәында»  аиубилеи 
азгәарҭеит

 d Дызусҭазаалак ахәыҷы инаиркны 
аду иҟынӡа Ашықәс Ҿыц аламҭала-
зы аҳамҭақәа ирзыҧшуп. 

Аха еиҳараӡак згәы хыҭ-хыҭуа 
ахәыҷқәа роуп. Ганкахьала угәы 
унархьуеит ахәыҷқәа – зсоциалтә 
ҭагылазаашьа ҧку, мамзаргьы ахәыҷы 
чымазцәа ахьыҟоу аҳамҭа анырмо-
уа. Ус еиҧш аҭагылазаашьа ахәыҷқәа 
ирмоурц азы, есымшагьы ацхыраара 
шыҟарҵалогьы, сынтәа агәыҳалалратә 
фондқәа «Кьарази» «Ашанеи» рҽе-
имаданы аҟазарҭатә платформа «Гәы-
ма» аҟны иргылан Аҧсаӡ «Ашанаҵла» 
захьӡу. Уаҟа икнаҳан Аҵаа Бабаду иахь 
еиуеиҧшым асалам шәҟәқәа. Уи ала 
ргәазыҳәарақәа аадырҧшуан. Икнаҳаз 
апҟа ҧшқақәа рсахьа аҭаны аҩныҵҟа 
иагәылан ахәыҷқәа ргәазыҳәарақәа 

назыгӡоз асалам шәҟәқәа. Иара убас 
урҭ апҟа ҧшқақәа рҟны ианын «А» «К» 
зныз анбанқәа. Уи ала иудыруан иарбан 
фондқәоу изҵазкуа асалам шәҟәқәа. 

Сынтәа «Ашанаҵлаҿы» икнаҳан 450 
цыра асалам шәҟәқәа, урҭ рахьтә 70 са-
лам шәҟәы агәыҳалалратә фонд «Аша-
на» иазкын. Уи «Ашанаҵла» иаҭааны апҟа 
ҧшқақәа ргар рылшоит азҿлымҳара змоу 
зегьы, анаҩс иҟарҵо аҳамҭа хыхь ишарбоу 
еиҧш, изҵазкуа афондқәа рахь иргоит.

Ари ахҭыс изаҩымсит ҳара ҳнапх-
гарагьы, ахәыҷқәа ргәазыҳәара ана-
гӡаразы, «Аҧснымедиа» иҟанаҵаз ад-
гыларала, урҭ русзуҩцәа агазеҭқәа 
«Аҧсны», «Республика Абхазия», «Аԥс-
ныпресс», «Ашанаҵлаҿы» икнырхит 
апҟа ҧшқақәа зныз асалам шәҟәқәа.

Декабр 26 рзы аҟазарҭатә плат-
форма «Гәыма»  аҟны ахәыҷқәа рзы 
зегь иреиҕьу аҳамҭақәа ҳәа иалкаахо-
ит 20 цыра.

Ашықәс Ҿыц 
аламҭалазы
«Ашанаҵла»

Стелла Сақаниа

 d Декабр 22 рзы еицырды-
руа аетнолог, аҭоурыхтә ҭҵаа-
радыррақәа рдоктор, Аԥснытәи 
аҳәынҭқарратә университет апро-
фессор Валери Бигәаа 80 шықәса 
ихыҵит.

Аҧснытәи аҳәынҭқарратә уни-
верситет аҟны имҩаҧысит аҵарауаҩ 
Валери Бигәаа 80 шықәса ихыҵреи 
уи иҭҵаара-педагогикатә усура 50 
шықәса ахыҵреи ирызкыз аҭҵаа-
радырратә конференциа. Уи зеиԥш 
хьӡыс иаман «Аԥсуаа ртрадициатә 
дини рбзазаратә культуреи».

Аиубилиар дидныҳәалеит Аҧс-
нытәи аҳәынҭқарратә университет 
аректор, академик Алеко Гәарамиа:

«Аԥснытәи аҳәынҭқарратә уни-
верситет аректорати, апрофес-
сор-рҵаҩратә еилазаареи, астудент-
цәеи рыхьӡала, хаҭала иара саргьы 
сыхьӡала, гәык-ԥсыкала ишәыдыс-
ныҳәалоит 80 шықәса шәхыҵра. Аԥ-
суа иқәранҵыра иаҿырԥшны иуго-
зар, ари арыцхә уамак ыҟам, аха 
иагьмаҷым. Уи иҭаӡоит епоха дуӡӡак. 

Аԥсуа қыҭа Ҭхьына ииз, иааӡаз, 
Шәара, имариамызт шәыԥсҭазаа-
ратә мҩа. Ишыхәыҷыз заб дзыԥхаз, 
аха зеизҳараҿы ауадаҩрақәа зегьы 
ириааины, аҵаралашарахь зымҩа 
ылызхыз шәреиуоуп. Аханатә 
ишьҭышәхыз ахықәкы – шәыжәла-
ри шәыԥсадгьыли шәырҵеи иаша-
ны, урҭ рзы шәхәарҭаны, шәҵоураны 
аҟазаара  хьаҳәхьачарак ацымкәа 
иаажәгоит иахьагьы. Уи ус шакәу 
шәырҵабыргхьеит, каламла маца-
ра акәымкәа, абџьарлагьы – ҳтәыла 
ашәарҭара ду ианҭагыла, аџьынџь 
ахьчаразы хацәнамырха шәгылеит.

Шәара шәыруаӡәкуп шықәсы-
рацәала арҵаҩреи аҭҵаара ауси 
еилазыгӡо ҳуниверситет аусзуҩцәа, 
Д. И. Гәлиа ихьӡ зху Аԥсуаҭҵааратә 

институт аҵарауаа нагақәа. Авторс 
шәрымоуп аԥсуа ҭҵаарадырраҿы ак-
рызҵазкуа, Аԥсны аҭоурыхи, аетно-
графиеи, аетнологиеи уҳәа ирызку 
аусумҭақәа жәпакы. Урҭ рхыԥхьаӡа-
раҿы иҟоуп акымкәа-ҩбамкәа ха-
зы игоу амонографиақәеи, арҵага 
шәҟәқәеи, арҵагатә цхыраагӡақәеи. 
Убри аан, напхгаҩык иаҳасабала 
сазыгәдууп, аԥсуа ҭҵаарадырраҿы 
шәлагала азгәаҭаны, шәылшамҭақәа 
ҳасаб рзуны, ааигәа иахьалҳаршаз 
шәусумҭақәа еидызкыло ашәҟәқәа 
ҳуниверситет атипографиаҿы 
рҭыжьра. Сгәы иаанагоит, иахьа ҳарҭ 
зегь ҳаззааԥсо,  уаҵәтәи ҳԥеиԥш, 
ҳгәыӷрақәа здаҳҳәало – абиԥара ҿа 
рзы ари акрызҵазкуа усуп ҳәа. 

Аҭоурыхтә ҭҵаарадыррақәа 
рдоктор, Аԥснытәи аҳәынҭқар-
ратә университет апрофессор, Аԥс-
ны аҭҵаарадыррақәа Ракадемиа 
алахәыла-корреспондент, Аԥсны 
Аҳәынҭқарра иреиҳау ашкол зҽаԥ-
сазтәыз аусзуҩ, Аҧсны аҭҵаарадыр-
ра зҽаҧсазтәыз аусзуҩ, «Ахьӡ-Аԥша» 
аорден III аҩаӡара занашьоу, Шәа-
ра – иахьа шәиубилеи шәаԥылоит 
аԥсҭазаара ишәзаанагаз ахьанҭа-
ра шәҽаҵамырхакәа, шәҭаацәара 
ԥшӡа, шәхы-шәыхшара, шәмаҭацәа, 
шәҩызцәа, шәколлегацәа рыгәҭаны 
шәыӷәӷәаҟацаӡа, шәкалам шышәкыц-
гьы ишәкуп. 

Ишәзеиӷьасшьоит агәабзиара, 
агәалаҟазаара, арҿиаратә гәаҳәа-
ра, аԥсуа иқәранҵыра ду, шәнапы 
злаку аусқәа зегьы рҟны аманшәа-
лареи ақәҿиарақәеи. Ҽаанбзиала 
шәгәырӷьо шәнеилааит! Аԥсынреи 
аԥсуа жәлари шәрыгымзааит!» 

Валери Бигәаа иԥсҭазаареи 
ирҿиаратә мҩеи ирызкны аҭоурых-
тә ҭҵаарадыррақәа рдоктор Гәурам 
Гәымба иҟаиҵаз ажәахә иахьӡуп 
«Апрофессор В. Бигәаа иԥсҭазаареи 
иҭҵаарадырра-рҵаҩратә усуреи». 

Аҵарауаҩ изкыз аконферен-
циаҿы иқәгылеит иара убас  Д.И. 
Гәлиа ихьӡ зху Аԥсуаҭҵааратә инсти-
тут аиҳаҩы, афилологиатә ҭҵаара-
дыррақәа ркандидат, адоцент Арда 
Ашәба, аҭоурыхтә ҭҵаарадыррақәа 
ркандидатцәа Алик Габелиа,  Сима 
Дбар аҵарауаа Владимир Занҭариа, 
Едуард Гәбаз уҳәа егьырҭгьы.

В. Ажәанба

Ацәыргақәҵа

Аҵарауаҩ 
идунеи 
уаднаԥхьалоит

Валери Бигәаа                   
80 ш. ихыҵит



Шәаԥхьа зегь раԥхьа
apsnygazeta@mail.ru

Ашықәсҿыцазтәи  
аџьармыкьа

 d Ашықәс Ҿыц аламҭалаз еснагь 
ауаҩы аҳамҭақәа дрызхәыцуеит, 
ирысҭарызеишь сҭаацәа, сыуацәа, 
сҭахцәа, сҩызцәа ҳәа. 

Ашықәс аламҭалазы ақалақь ауа-
аҧсыра ргәазыҳәарақәа анагӡа-
раҿы ацхыраара рырҭарц  еиҳа ир-
гәаҧхо алхразы, акультура-ҟазарҭатә 
платформа «Гәыма» аҟны еиҿкаан 

Ашықәсҿыцазтәи ахәаахәҭрақәа.
Араҟа улаҧш иҵамшәар ауамызт 

хкы рацәала ицәыргақәҵаз, Ашықәс 
Ҿыц иашьашәалоу амаҭәарқәа, 
аҧсаӡ злаурхиаша ахәмаргақәа, 
мҿтәылыхла иҟаҵоу еиуеиҧшым 
амаҭәашьарқәа, асаркьа иалху еи-
уеиҧшым аҳамҭақәа, зыфҩы хаау 
апорфиумқәа, Ашықәс Ҿыцазтәи ад-
ныҳәалара зну ашәҟәқәа уҳәа убас 
ирацәаны.

Ҳара ҳзыҿцәажәаз акульту-
ратә-ҟазарҭатә платформа «Гәыма» 
аҿы аусзуҩы Шьарида Ҭыжәба илҳәе-
ит, ас еиҧш иҟоу аџьармыкьақәа 
мҩаҧыргоижьҭеи хышықәса шҵуа. 
Урҭ еснагь еиуеиҧшым аныҳәатә 

хҭысқәа ишрыдҳәалоу. Ашықәс 
ҿыц аламҭалазтәи аџьармыкьақәа 
мҩаҧыргоит хынтә. Уажәтәи зҽа-
лазырхәуа рхыҧхьаӡара маҷ-маҷ 
иацлоит. Еизакны иуҳәозар 100-ҩык 
инарзынаҧшуа рхы аладырхәуеит 
аџьармыкьа ҭбаақәа, аха Ашықәс Ҿы-
цазтәи аџьармыкьа рхы аладырхәит 
27-ҩык абизнес маҷ знапы алаку 
ауааҧсыра.  Дара аахәаҩцәа иры-
дыргало атауарқәа рхаҭабзиара да-
ара иҳаракуп.

Лара лажәақәа рыла, ас еиҧш 
иҟоу аџьармыкьа еиҿкаахоит де-
кабр 23, 24, 29 рзы.  Аусура иалаго-
ит ашьыжь, асааҭ 10 инаркны ахәыл-
быҽха – асааҭ 6 рзынӡа.

Аҭааҩцәа згым                  
«Гәыма»

 d Апрокуратура хада, Аҳәынҭқар-
ратә шәарҭадара амаҵзура, еиуе-
иԥшым аминистррақәа  рхы ала-
дырхәуеит агәыҳалалратә фонд 
«Кьараз» есышықәса имҩаԥна-
го  зҭаацәаратә ҭагылазаашьа 
уашәшәыроу, ахшара рацәа ахьа-
аӡо аҩнаҭақәа рҟнытә ахәыҷқәа 
Аҵаа Бабаду изырҩыз аса-
лам  шәҟәқәа рҟны ргәы ззыҳәо 
аҳамҭақәа рзыҟаҵара иазынархоу 
аусмҩаԥгатә.

Убас, арҭ амшқәа рзы Аҩнуҵҟатәи  
аусқәа рминистр аинрал-маиор Ро-
берт Киут ари аусмҩаԥгатә аҳәаақәа 
ирҭагӡаны ишҟа инаԥхьаны, ами-
нистрра ашьақәгылазаашьеи, аус-
зуҩцәа рҭакԥхықәра  анагӡашьеи 
уҳәа лабҿаба иалархәны, аҳамҭақәа 
рнапаҿы ириҭеит заԥхьаҟа амилициа 
аусзуҩ изанааҭ шьҭызхырц агәаҳәара 
змоу, Аҟәа араион Ӡыгәҭа ақыҭантәи 
ашколхәыҷқәа  Костиеи Серафими.

Агәабзиарахьчара аминистрра 
аусзуҩцәа ракәзар, ахәыҷқәа Аҵаа 
Бабаду изырҩыз асалам шәҟәқәа 
инарықәыршәаны аҳамҭақәа рызнар-

хиеит, 12 ш. зхыҵуа Аҟәа инхо Да-
нил Дараселиа  дназлоу 11-ҩык 
ахәыҷқәа. Ас еиԥш аусмҩаԥгатә 
ахәыҷқәа рзеиԥш, аиҳабацәа рзгьы  
акырӡа аҵанакуеит ҳәарада. Аҳамҭа 
зауа диеиҵамкәан игәахәарахоит 
иҟазҵаз ихаҭа изгьы.

«Абзиара уны аӡы иаҭ» ҳәа баша 
ражәа иаламызт ҳажәлар. Ақьиара 
ауп иеиқәзырхо ҳдунеи.

Шәацәымаашьалан, иаашәырԥшла 
аҳалалреи ақьиареи!

Ҽааныбзиала шәнеилааит!

Аҵаа Ба баду иахь асалам шәҟәы
«Ассир – ҳамҭас»

 d Ҧхынҷкәынмза ахыркәшамҭаз Га-
гра ақалақь аҟны имҩаҧган аинтел-
лектуалтә хәмарра «Аҧеиҧш».  

 Ари ахәмарра аҧҵоуижьҭеи шықә-
сык ауп иҵуа, аха иахьа Гагра иқәын-
хо гәахәарыла  ирылаҵәахьеит. Иара 
мҩаҧысуеит Гагра араион Ахадара 
абҩарҵәыреи, аҿари, аспорти рхеи-
лак аҧшьгарала. Аусмҩаҧгатә ҵакы 
хаданы иазықәгылоуп аҿар ринтел-
леқт аизырҳареи аҵарадырра аихаҳа-
реи разхьаҧшра. Аиндаҭлара рхы 
аладырхәырц рылшоит Гагра араи-
он аҟнытә еиуеиҧшым аусбарҭақәа 
русзуҩцәа.

Сынтәатәи аиҧылараҿы еицлабу-
ан Гагра ақалақь Ахадара аусзуҩцәеи, 
ақыҭа Бзыҧҭа Ахадара аусзуҩцәеи. 
Ӡбаҩцәас иааҧхьан: Гагра араион 
Ахада ихаҭыҧуаҩ Гәынба Хана Вла-
димир-иҧҳа, Аҧсны Аџьынџьтәылатәи 
еибашьра аветеран Хьециа Ҭамаз Ми-
хаил-иҧа, иара убас аҭоурых арҵаҩы 
Ҧлиа Сариа Сурам-иҧҳа.

Ахәмарра иахәаҧшырц иаҭаа-
ит Гагра араион аҵара аҟәша вус-

зуҩцәа, Гагратәи абжьаратә  школқәа 
рырҵаҩцәа, агәыҧқәа рылахәцәа 
рҩызцәа уҳәа аинтерес зызцәырна-
газ зегьы.

Аицлабра хацыркын минутқтәи 
аҿымҭрала. Анаҩсан ииасын ахада-
ратә хәҭахьы.

Ахәмарра ҩ-хәҭа хадак ры-
ла ишьақәгылан. Актәи иалагӡаны 
агәыҧқәа ркаҧданцәа аӡәаӡәала иа-
лырхуан аекран аҟны ианыз «акәа-
лаҧҷыда», уаҟа ицәырҵуан ҳажәла-
ри ҳҭоурыхи ирыдҳәалоу азҵаарақәа. 
Минуҭк иалагӡаны азҵаара аҭак 
ҟаҵатәын. Ииашоу аҭак азы агәыҧқәа 
ироуан абаллқәа. Аҵыхәтәан ахыр-
кәшаратә хәҭаҟны иӡбахон аиааи-
ра згаз агәыҧ. Хымҧада иаиааиуа 
агәыҧ иазыҧшын агәыҟаҵага – аҧа-
ратә аҧхьахә. Уи Гагра ақалақь Ахада-
ра аусзуҩцәа ргәыҧ акәхеит.

Ахәмарра аҧхьахә аиура акәӡам 
изызкыз,аибадырреи, аицлабреи, 
анаҩстәи аиҩызареи роуп хықәкыс 
ирымаз аҽны еизаз, аиндаҭлара иа-
лахәызгьы, иахәаҧшуазгьы зегьы. Аба-
сала гәалаҟазаара бзиала ихыркәшан 
аинтеллектуалтә хәмарра «Аҧеиҧш».

Софиа Дгебуаӡе

Аинтеллектуалтә хәмарра

«Аҧеиҧш»

Амшцәгьа бааԥси Ашықәс ҿыци 

 d Ашықәс ҿыц аламҭалазы аԥсаба-
ра даҽа «ҳамҭак» ҳзаанагеит. Амш-
цәгьақәеи аԥшасрақәеи ирыхҟьа-
ны аҵлақәа каҳаит Аҟәа, Турбазеи 
Синопи ҳәа иахьашьҭоу. Ҵлак аҳҭ-
ны-қалақь агәҭаны анхарҭа ҩны 
иақәҳаит. Арҭ аусқәа знапы иану 
апроблема аԥырырхуеит.

Тҟәарчал араион аҿгьы аҵлақәа, 
афымца мҩанызго агәашьақәа 
ыҵыҩрит. Уи иахҟьаны араиони ақа-
лақьи лашарада иаанхеит. Анхарҭа-ком-
муналтә нхамҩа аусзуҩцәеи аенерге-
тикцәеи ахҟьаԥҟьақәа раԥыхра иаҿуп. 

Гал араиони Аҟәа араиони аԥхасҭа 
ӷәӷәа ҳәа акгьы рмоуит.

Ҵлақәакгьы ыҵырҩит Гәылрыԥшь 
араион аҟны. Ахатәы ҩнқәа аԥхасҭа 
роуит ҳәа аинформациа ыҟам. Ан-

харҭа-коммуналтә нхамҩа аусзуҩцәа 
арыцқьаратә усурақәа ирҿуп.

Очамчыра араион аҟны џьара-џьара 
ҭыԥқәак рҿы аҵлақәа амҩаду ианаҳа-
леит. Араион Ахада Беслан Бигәаа изла-
аицҳаз ала, ари ҟалеит Кындыӷ ақыҭан. 
Иара иажәақәа рыла, аусзуҩцәа амҩа-
ду дрыцқьахьеит. Очамчыра хәбаны еи-
хагылоу, ауада рацәа змоу аҩнқәа ҩба 
рхыб рыхнахит. Џьара-џьара ҭыԥқәак 
рҟны алашара ыҟам. 

Гагра араион аҿгьы аҵлақәа каҳа-
ит. «Анхамҩа ҷыда» аусзуҩцәа авто-
машьынақәа ныҟәалартә еиԥш амҩа-
ду дрыцқьеит. 

Гәдоуҭа араион ахада Баграт Боџь-
гәуа излеиҳәаз ала, аԥхасҭа роуит 
ақыҭақәа: Лыхны, Хыԥсҭа, Абӷархықә. 
Уаҟа ахатә ҩнқәа хнашәеит. Ан-
харҭа-коммуналтә нхамҩа аусзуҩцәеи 
аҭагылазаашьа ҷыдақәа рзы Амини-
стрреи ахҟьа-ԥҟьақәа раԥыхра иаҿуп. 
Иара убас аԥхасҭа ахьынӡаҟоу аилкаа-
разы аоперативтә штаб аԥҵоуп.

Амҩан аԥынгылақәа 
 аԥыхуп

Ашколхәыҷқәа русумҭақәа 
рцәыргақәҵа

 d Краснодар ақалақь аҟны 
имҩаԥысит ахәыҷқәа рҿыханҵатә 
ҭыхымҭақәа жәларбжьаратәи  
рцәыргақәҵа «Ашықәс ҿыц ҳаидна-
кылоит» ҳәа хьӡыс измаз. 

Уи иалахәын аа-ҳәынҭқаррак рыҟнытә 
Краснодари аиҩызареи  аусеицуреи рзы 
аимадарақәа ахьрыбжьоу ақалақьқәа 
жәпаки рҟнытә, 90 инареиҳаны абжьа-
ратә ҵара ақәра иаҵанакуа ахәыҷқәа 

рбаҩхатәра аазырԥшуа аҭыхымҭақәа. 
Аԥснытәи ахәыҷқәа русумҭақәа ре-

иԥш, уахь инаган Анцирабе (Мадага-
скар), Вельс (Австралиа), Дуцзианианы 
(Китаи), Калькутта (Индиа),  Карлсруе 
(Германиа), Чачак (Сербиа) уҳәа  аҳәа-
анырцәтәи  ақалақьқәа ирхаҭарнакцәоу 
аҟыбаҩ злоу ахәыҷқәа рсахьақәа. Ари 
аусмҩаԥгатә ахықәкы хадақәа иреи-
уоуп аԥхьаҟагьы аиҩызаратә еизыҟа-
заашьақәа рырҭбаара.

Стелла Сақаниа 

Ашықәс Ҿыц азы 
ҳҿар ргәазыҳәарақәа

 d Сара сгәы иҭоуп Ашықәс ҿыц 
сыҩны саԥыларц – Приморск, сҭа-
ацәа рыгәҭаны. Анаҩс, асааҭ 12 
рышьҭахь сашьеи сҩызцәеи ҳаицны 
Афон Ҿыцҟа ҳцоит. 

Анаҩс ҳшеицу ҳҩызак иҩнахьы 
ҳамҩахыҵуеит, мамзаргьы сыҩнаҭахьы. 
Ҳаидтәалоит, еиуеиԥшым алафқәа еи-
баҳҳәоит, насгьы ҳалацәажәоит иҳаҩ-
сыз ашықәс иаҳзаанагаз ацәаныр-
рақәа, иара убасгьы иааиуа ашықәс 
азы агәаҳәарақәа иҳамоу. Абасала, ес-
сышықәса ҳаицаԥылоит Ашықәс ҿыц.

Иааиуа Ашықәс ҿыц аныҳәа 
раԥхьаӡа иргыланы иацыз агәабзиа-
ра. Избанзар агәабзиара еиҳау акагьы 
зыҟалом, анаҩс агәырӷьара.

Ԥшӡала ныҳәаԥхьыӡла ҳаԥылалаа-
ит Ашықәс ҿыц!

 d Ашықәс ҿыц иаҳзааигәоу ныҳәо-
уп. Ҳгәы зырԥхо, ҳзырлахҿыхуа акы 
акәны иҟоуп, ҳәарада уи угәалаҟа-
заара шьҭнамхыр ауам. Ари ныҳәа 
бзиоуп, ныҳәа ԥшӡоуп, уҭаацәеи 
уҩызцәеи уареи еидызкыло ауп. 

Хаҭала сара Ашықәс ҿыц саԥыло-
ит ҭаацәашәала. Анаҩс 12 рышьҭахь 
сҩызцәеи сареи ҳаиқәшәоит, ҳаицны 
ақалақь ахь ҳцоит, ҳаидтәалоит. Абаса-
ла, ҳгәырӷьо, ҳахәмаруа ҳаицаԥылоит 
Ашықәс ҿыц.

Иахьатәи аамҭазы акырӡа аларҵәа-
ра амоуп «Имаӡоу санта» ҳәа изышьҭоу 
Ашықәс ҿыц аламҭалазы имҩаԥыр-
го ахәмарра. Иара аиашазы даа-
раӡа аинтерес ацны иҟоуп, избанзар 
угәгьы архыҭхыҭуеит. Иара ахәмар-
ра аиҿартәышьа акырӡа уазҿлымҳа-
хартә иҟоуп. 

Ахәмарразы гәыԥҩык ауаа рҽе-
идыркылоит. Аҵара сыцызҵо скурса-
аи сареи абар шьҭа ԥшьышықәсоуп  
ҳахәмаруеижьҭеи. Скурс аҟны аҵа-
ра зҵо зегьы аҵәҭаԥсара мҩаԥаҳгоит. 
Абӷьыц хәыҷқәа рҿы ҳахьӡқәа анҵа-
ны ирҽны еилаҳаԥсоит. Анаҩс аӡәы 
днеины иалихуеит бӷьыцк, убри иқәшәо 
ауаҩы изы изирхиароуп аҳамҭа. Абаса-
ла зегьы ишьҭырхуеит абӷьыц хәыҷқәа. 
Издыруада, аӡәы иара ихьӡ иқәшәазар, 
уи ибӷьыц ҿыцны аҭыԥ ахь иқәиҵоит, 
нас ҿыцны иалихуеит. 

Ари ахәмарра «Имаӡоу санта» 
шьақәгылашьала даараӡа иҵаулоуп. 
Сгәы иаанагоит, ААУ аҟны ихәмаруа 
акурсқәа, даараӡа ирацәоуп ҳәа. Иа-
ра уадзыԥхьалаша акы акәны иҟоу, 
ашықәсҿыцтәи агәалаҟазаара ахьа-
цу ауп. 

Аинар Акаба

 d Ашықәс ҿыц хаҭала  аныҳәақәа 
зегь реиҳа ирылыскаауа ныҳәоуп 
ҳәа сҳәар сылшоит, избан акәзар 
схәыҷы аахижьҭеи Ашықәс ҿыц 
бзиа избоит. 

Ҳаныхәыҷыз ҳҭаацәа иҳарҳәон 
Аҵаа Бабаду даауеит ҳәа, уи нашанак 
ҳазцәырнагон. Ианҳазҳа акәзаргьы, иа-
аиуа ашықәс азы ҳамч-ҳалша еизганы, 
насгьы ҳхы агәраганы, ҳагәҭакқәак ӡба-
ны, Ашықәс ҿыц азы ԥхьаҟа иҟаҳҵаша 
шьақәҳаргылоит. Ашықәс ҿыц иагәыла-
ку ацәаныррақәа зеиԥшрахо ҳаздыру-
ам, аха зегь рыла иҿыцуп. Убри аҟнытә, 
Ашықәс ҿыц илахҿыху ныҳәоуп, из-
банзар агәалаҟазаара бзиа ацуп, иара 
убасгьы иацуп ашәаҳәара, акәашара, 
агәырӷьара. Аԥсаҵла архиара аиаша-
зы саныхәыҷыз бзиа избон, уажәгьы 
бзиа избоит. Ахәмаргақәа  хкы рацәала 
ианҩычоу даараӡа идырԥшӡоит аҩны, 
иагәылыҷҷаауа иҟалоит.  Насгьы иара 
азааигәара аҭаацәа анеидтәалоу, иа-
неицәажәо, Ашықәс ҿыцтәи агәалаҟа-
заара анрымоу – уи даараӡа акраҵана-
куеит. Убарҭқәа зегьы рзы даараӡа бзиа 
избоит Ашықәс ҿыц. 

Традициас ҳара ҳҭаацәараҟны убас 
иҟоуп: Ашықәс ҿыц ҳанҭало аламҭала-
зы асааҭ   12 ҟалаанӡа маҷк шагу ҳара 
аишәа ҳархиоит, анаҩс зегьы ҳҽааидкы-
ланы ҳаидтәалоит ҭаацәашәала. Ҳныҳәа-
ныԥхьа асааҭ   12 инахысуеит, ҳанҭалоит 
Ашықәс ҿыц  Ҽаанбзиала ҳәа.

Хаҭала иацысҵарц исҭаху, иааи-
уа 2024-тәи ашықәс ҩнаҭацыԥхьаӡа 
инанагааит агәырӷьара, алахҿыхра, 
ацәгьа ҟамло, ҳажәҩан лашаз, абзиа 
зуа рзыҳәан ашәқәа аартыз. Сҩызцәа, 
сықәлацәа, сеиҳабацәа рыгәҭакқәа наӡа-
аит, илашо рхәыцрақәа аԥсҭазаара иа-
лаҵәааит. 

Ишәҭыкакаҷлааит ҳ-Аԥсынтәыла! 
Ҳара аҿар иаҳуалуп еснагь ҳаԥсад-
гьыл ахь абзиабара аихаҳара, ҳбыз-
шәа амырӡра. 

Ҽаанбзиала!

Мадина Амҷԥҳа

Ирен Смырԥҳа

 d Ашықәс ҿыц аныҳәа даараӡа 
бзиа избоит, избанзар анашана ацуп 
рҳәоит. Иара угәалаҟазаара даара 
ишьҭнахуеит.

Уҭаацәеи уареи уанеидтәалоу, аԥ-
саҵла уҩнаҭаҿы иԥшӡаӡа иангылоу. 
Арҭ зегьы агәахәара ҳаракы урымҭарц 
залшом.

Шәадныҳәалаз иааиуа Ашықәс ҿыц!. 
Гәырӷьарыла ҳаицаԥылалааит. 2024-тәи 
ашықәс иреиӷьу шықәсоуп ҳәа азырҳәо 
иҟалааит!

Алиса Қәычбериаԥҳа

Абыржәыҵәҟьоу? 
Зынӡаск ргәырҽанӡамкәа амҩан 

иааиҿаҳаит акыр шықәса раҧхьа 
аҵара еицызҵоз, ҧсык еицызхаз 
ҩыџьа аҳәса. Акгьы рыгымхеит еив-
нагарц, аха мчык иааннакылеит. Нас 
еилаҵәан, игәыдибакыло рҿаархеит. 
Азҵаарақәа рацәан: аҭаацәара, ахша-
ра, бзиа ирбоз, бзиа избоз, аполитика, 
аекономика. Зегьы рҭак ҧшааны иры-
ман. Аҵыхәтәан, – иааҧсазар акәхап, – 
ианеиҧырҵуаз руаӡәк дҵааит:

 – Саҭабымҵан, сыҧхашьоит, аха, 
быхьӡ сгәалашәом, исабҳәар сҭахын. 

– Егьи даахәыц-хәыцын, ина-
цылҵеит: 

– Абыржәыҵәҟьа ибҭахума?
 Аерманы сижьазар…
 – Аиаша сҳәар ами? Иахьа жәаб-

жьк саҳаит. Даараӡа сгәы снархьит. – 
Изакәытә ажәабжьуи, анаџьалбеит! – 
дҵааит Даур.

 – Изакәытә ажәабжьи, умбои, – 
аҳәарагьы сцәуадаҩуп, аҕбеи адәыҕ-
беи шлеиуаз еиҿаҳазаарын.. Аӡәы 
иҧсы ихыҵит, егьи ихы ҧҽит… 
Жәаҩыла ауаа ршьапы, рнапы ҧҵәа-
ны, акәукәуҳәа иҟаауа «Ацхыраара ла-
сы» рхагылан. 

– Ҳаи, закәытә рыцҳароузеи иҟа-
лаз!

 – Уара акы суазҵаашан… – 
дҩаҵҟьеит Пиотр Шьықәри-иҧа, – 
уара, сара иахьынӡаздыруала, аҕба 
аӡы ихуп, адәыҕба – аихамҩа иқәуп. 
Еиҿаҳашьас иҟарҵеи, сукәыхшоуп! 

– Акыр здыруоу? – аҭак аҟаҵара 
далагеит Леонид. – Иахьа ашьыжь, 
абрахь сшаауаз, ерманык даасҧы-
лан исеиҳәаз ауп. Аерманы сижьазар, 
шәаргьы шәызжьеит! 

Аҧсцәаҳа 
Зны, Аҧсны еицырдыруа 

алафҳәаҩ, ажәабжьҳәаҩ Дарафеи 
Хышба, деиқәышла, илабашьа ныҵар-
суа мҩа дук данылан дышнеиуаз, иа-
ра иеиҧш алаф бзиа избоз, ибзиан 
иидыруаз ерманык дааиҧылазаап. 
Аҧсшәа анааибырҳәақәа ашьҭахь, Да-
рафеи иҧылаз днеиҿаҧшын, дизҵа-
аит: 

– Ак уасҳәашан, Самвел. Ирҳәо-
ит аҧсцәаҳа дгьыжьуа ҳқыҭа далоуп 
ҳәа. Иудыруазар сара сахь даннеиуа? 

– Абзиара збаша, Дарафеи! – ҿа-
аиҭит аерманы, – аҧсцәаҳа даннеиуа 
аҧшәма аҩны даныҟоу ауп. Уи уҩ-
ныҟа иагарааны днеиргьы, уара агәы-
лара уҟоуп, ма иахьеиҧш сасра ҳәа 
џьара уцоит… Игәы ҧҵәазар акәхап, 
уара уахь анеира мап ацәикит! – ҿа-
аиҭит Самвел.

      Ашәаҳәара ҵароума? 
Иахьа еицырдыруа ашәаҳәаҩ, 

амузыкадырҩы данқәыҧшыз Қарҭ 
аконсерваториа дҭалеит. Даныхынҳә, 
иашьцәа, иаҳәшьцәа, игәылацәа еи-
зан идырныҳәалеит. 

– Хьыӡла-ҧшала уалгааит узҭалаз 
аҵара ду! – рҳәон иқәныҳәоз зегьы. 

Аиҧылара анааилга, ан лыҷкәын 
даагәыдылкылан, ус диазҵаазап: – 
нан, иарбан ҵароу узҭалаз? 

– Аконсерваториа сҭалеит, ди, 
аконсерваториа! – иҳәеит агәалаҟа-
ра иманы.

 – Иудырҵои, уаҟа?
 – Ашәаҳәара! – ҿааиҭит анахьа-

рахь ҳәа днавамлакәа. Раҧхьа ан 
лҿы акызшәа даанхеит, аха илулак-
гьы лымчқәа ааизганы, ус нацылҵеит:

 – Ашәаҳәара ҵароума, нанхеит. 
Асҟаҩык еизаны ианудырныҳәала, 
хар змамыз акы уҭалаз џьысшьеит...

Т. Ҷаниа

Алафқәа

Апрофессионалтә бокс азы Аԥс-
ны еизгоу акоманда алахәыла,  
ҳџьынџуаҩ, ААУ астудент Енвер Бза-
гәа апромоутертә еилазаара «ATILGAN 
PRODUCTION» еиҿнакааз апрофессио-
налтә бокс ахәылԥаз «ATILGAN FIGHT 
NIGHT X» аҿы Аԥсны ахьӡала дықәгы-
леит. 

Иара ирантәи абоқсиор Саџьад Ха-
биб дииааит, – адырра ҟанаҵоит Аԥсны 
аҿари аспорти русқәа рзы Аҳәынҭқар-

ратә еилакы апресс-маҵзура.
Аиндаҭлара ԥхынҷкәынмза 15 рзы 

Анкара ақалақь имҩаԥысит. 
Ҭырқәтәыла инхо аԥсуа мҳаџьырқәа 

рхылҵышьҭра  Енвер Бзагәа раԥхьаӡа 
иҭоурыхтә ԥсадгьыл ахь дааит 2019 
шықәсазы, Афон Ҿыц имҩаԥысуаз 
«Аԥсны Аҳәынҭқарра Ахраҿа» ага-
разы абоқсиортә турнир алахәхара-
зы.  Изныкымкәа иара дидикылахьан 
ААУ аректор, академик Алеко Гәара-
миа. Ишдыру еиԥш, иаргьы ианиаамҭаз 
абокс ала иҽазыҟаиҵон, 20 шықәса 
инареиҳаны Аԥсны абокс Афедерациа 
напхгара аиҭон. 

Аспорт

Енвер Бзагәеи Харитон Агрбеи 
риааира

* * *
Абоқсиор Харитон Агрба атурнир 

«IBA  ачемпионцәа рыҵх» аҳәаақәа 
ирҭагӡаны Ҟазахсҭантәи аспортсмен,  
адунеи ачемпион-2023, Азиа -2023 
ачемпион  Дулат Бекбауов дииааит.  
Атурнир мҩаԥысит ԥхынҷкәынмза 15 
рзы Асҭана ақалақь аҿы.

Аиндаҭлара аа-раундк рыла ишьақә-
гылан. Аӡбаҩцәа излақәырҵаз  ала 2:1 
ҳәа Харитон Агрба ииааирала ихыр-
кәшахеит.   

Харитон Агрба 13 иааира игахьеит, 
зныкгьы даҵамхаӡацт.

Иреиӷьу далырхуеит
 d Аҿари аспорти русқәа рзы 

Аҳәынҭқарратә еилакы имҩаԥ-
нагоит абжьыҭира асоциалтә ҳа 
Instagram аҟны – 2023 шықәсазы 
аспорт абзиабаҩцәа ргәаанагарала 
иреиӷьу аспортсмен иалкааразы.

Апремиа «Аԥыза қәыԥш» аҳәаақәа 
ирҭагӡаны, аныҳәатә анашьаратә це-
ремониа мҩаԥысит Аҟәа, ԥхынҷкәын-
мза 25 рзы. 

Аҳәынҭқарратә еилакы ишьа қәнар-
гылт иҷыдоу аноминациа, уи инақәыр-
шәаны аспорт абзиабаҩцәа рыбжьыҭи-
рала далырхуеит ашықәс аспортсмен.

Асиа шьақәгылан 2023 шықә-
са иалагӡаны иаадырԥшыз аихьӡа-
рақәа рыла: Елҟан Гәазаа (атлетика 
хьанҭа), Инал Гәазаа (аӡиудо), Ерик 
Кәарҷиа (аԥқьаҭмпыл), Данил  Хар-
члаа (зхы иақәиҭу аиқәԥара), Асҭа-
мыр Асланӡиа (амҵәышәмпыл), Лиуд-
мила Бганба (анапылампыл), Амина 
Аншба (аԥкьаҭмпыл), Харитон Агрба 
(абокс), Џызбеи Аҩӡба (аҽыбӷаҟаза), 
Леон Сабуа (ашьапылампыл), Дмитри 
Гәазаа (автомо билтә спорт). 

Иалыркааз деилкаахоит афото-
сахьа аҵаҟа шаҟаҩы абжьы арҭаз 
ала.


